
ahun 2025 menyaksikan
I Malaysia memegang peranan
yang begitu penting sebagai
Pengerusi ASEAN setelah kali
terakhir menggalas tanggungjawab
tersebut pada tahun 2015.
Kepengerusian Malaysia dalam
ASEAN ini memberikan peluang
keemasan bagi negara untuk
memperkukuh imej dan kredibiliti
sebagai sebuah negara yang
signifikan di arena antarabangsa.
ASEAN, sebagai organisasi serantau
yang ditubuhkan pada tahun 1967
menghimpunkan 10 buah negara
di rantau Asia Tenggara dengan
Timor Leste sedang dalam proses
untuk menyertai ASEAN sebagai
negara anggota ke-11. Kepengerusian
Malaysia terhadap ASEAN bukan
sahaja membuka peluang bagi
memperkukuh hubungan antara
negara anggota, lebih daripada itu

RENCANA UTAMA

Hisyam Basabah

I \IEL ALUIKEPENGERUSIAN MALAYSIADALAM ASEAN

. ASEAN Men}pdi kevtamaan dalam dasar lvar Malaa&ia
. berikvtan fungsi ASEAN sebagai organisasi serantav di

Asia Tengqara den!?an penggubalan dasar lvar Malaasia
i

Tcrkandung dalam AS

untuk menonjolkan karismatik
kepimpinan Malaysia dalam
memperkukuh kerjasama antara
negara anggota agar lebih kompak
berdasarkan tema keterangkuman
dan kemampanan antara negara
anggota.

Sebagai sebuah negara yang
kaya dengan kepelbagaian
etnik, budaya, wilayah dan
agama, Malaysia telah berjaya
membuktikan kemampuannya
dalam menyatupadukan pelbagai
perbezaan ini dalam sebuah negara
bangsa yang stabil. Kejayaan ini
adalah hasil daripada dasar integrasi
dan akomodasi yang dilaksanakan
oleh kerajaan Malaysia melalui
pelbagai dasar bersumber keazaman
politik yang tinggi oleh kepimpinan
negara semenjak dahulu hingga
kini. Oleh itu, kepengerusian
Malaysia terhadap ASEAN
memberikan peluang untuk negara
mengetengahkan pengalaman serta
kepakarannya dalam mengurus

berdasarkan kepenlingan nasional negara sentiasa
akan disesvaikan mengskot semangal regionalisme Yang
AN.

kepelbagaian serta mewujudkan
suatu identiti serantau ASEAN yang
lebih kukuh dan terangkum.

Melalui pengertian pewujudan
suatu identiti serantau ASEAN,
pendekatan kuasa lunak (Soft power)
memainkan peranan penting
dalam mewujudkan kemampanan
dan keterangkuman negara-
negara anggota ASEAN di bawah
kepengerusian Malaysia pada
tahun 2025. Kuasa lunak merujuk
kemampuan sesebuah negara untuk
mempengaruhi negara lain melalui
daya bukan kekerasan seperti
dasar luar, kesenian, budaya dan
nilai sosial. Hal ini selaras dengan
pendekatan kuasa lunak itu sendiri
yang dihuraikan oleh Joseph Nye,
Sarjana Hubungan Antarabangsa
dalam bukunya yang bertajuk Soft
Power: The Means to Success in World
Politics pada tahun 2004 yang
bukan sahaja merujuk kebolehan
untuk menarik perhatian negara
lain melalui nilai seperti kebebasan
dan demokrasi, tetapi juga melalui
medium seni dan budaya.

JOSEPH 8. NYE, Jr.

Soft Power: The Means to Success
in World Politics

Kesenian sebagai Kuasa Lunak
dalam Diplomasi Serantau
Kuasa lunak merupakan instrumen
penting bagi sesebuah negara
meningkatkan pesona dan
pengaruhnya dalam komuniti
antarabangsa. Maka itu, kebanyakan
negara kuasa besar dunia berjaya
mempengaruhi negara lain untuk
tunduk kepada kepimpinan politik
mereka kerana adanya pengaruh
kuasa lunak ini. Antonio Gramsci
dalam bukunya, Prison Notebooks pada
tahun 1971 menjelaskan konsep blok
sejarah yang mengaitkan budaya

Seni dan budaya mampu membina jati diri dan nilai peradaban bercirikan

pencapaian modal insan yang cemerlang.

sebagai alat kepada kuasa lunak
terutamanya dalam elemen nilai,
norma dan ideologi oleh sesebuah
pihak yang lebih berkuasa. Blok sejarah
menurut Gramsci, perlu menggunakan
institusi sejarah seperti media,
pendidikan, agama dan kesusasteraan
sebagai kunci menormalisasikan
sesebuah ideologi kepada sesebuah
masyarakat lain dengan tujuan agar
nilai, norma dan ideologi sesebuah
kumpulan tersebut diterima secara
konsensus oleh kumpulan lain tanpa
paksaan.

Lunak menurut Gramsci juga
beroperasi melalui institusi yang
membentuk sebuah pemikiran yang
diterima umum dengan menjadikan
sesebuah ideologi yang berteraskan
kebudayaan sebagai cara berfikir
yang semula jadi. Sebagai contoh,
dalam politik antarabangsa moden,
negara demokrasi Barat menggunakan
pendekatan kuasa lunak melalui
Hollywood yang mewakili seni dan
budaya, universiti yang mewakili
pendidikan dengan memastikan segala
rujukan di seluruh belahan dunia
berkiblatkan mereka serta organisasi
antarabangsa seperti PBB dan Bank
Dunia yang mewakili demokrasi dan
nilai tajaan mereka sebagai piawaian
sejagat.

Seni dan budaya merupakan
elemen yang amat penting, namun
kerap dipandang remeh oleh
sesetengah pihak, sedangkan melalui
seni dan budaya mampu membina
jati diri dan nilai peradaban yang
bercirikan pencapaian modal
insan yang cemerlang. Politik
antarabangsa menjadikan elemen
seni dan budaya sebagai persoalan
penting bersama elemen lain seperti
ekonomi, pendidikan, diplomasi

dan sebagainya terutamanya dalam
konteks ASEAN yang mempunyai
latar belakang budaya yang pelbagai.
Oleh sebab kepentingan tersebut,
terdapat teori Konstruktivisme dalam
bidang Hubungan Antarabangsa yang
memfokuskan kepada analisis nilai
sebagai antara subjek utama dalam
menyokong kelangsungan sesebuah
negara dalam sistem antarabangsa.

Sebagai sebuah negara yang
mempunyai pengalaman mengurus
kepelbagaian dan kerencaman
masyarakatnya, Malaysia mampu
memainkan peranan yang signifikan
dalam memainkan peranan penting
untuk menjalin hubungan antara
negara anggota ASEAN melalui
inisiatif pertukaran budaya. Program
pertukaran budaya yang melibatkan
golongan belia sebagai mana yang
dicadangkan oleh Pengerusi FINAS
adalah antara usaha dan contoh
yang relevan, sekali gus mengangkat
darjat kepimpinan Malaysia sebagai
negara yang dinamik dan mempunyai
kepimpinan kreatif sebagai Pengerusi
ASEAN.

Inisiatif Malaysia dalam
menyebarkan kuasa lunak ini
juga boleh diterjemahkan dengan
penganjuran festival seni, pameran
budaya dan program pertukaran seni
dan muzik antara negara anggota
ASEAN. Kesemua inisiatif ini perlu
dipastikan agar penganjurannya
merangkumi semua wilayah di
Malaysia seperti festival seni
yang boleh dilaksanakan di Pusat
Kebudayaan Sabah di Penampang,
Sabah, program pertukaran seni dan
muzik dijalankan di Kampung Budaya,
Kuching, Sarawak serta pameran
budaya yang boleh dianjurkan di
Taman Mini Malaysia, Melaka. Kaedah

ini diumpamakan sebagai serampang
dua mata selain menyebarkan kuasa
lunak Malaysia terhadap negara
anggota ASEAN, sekali gus mampu
menyuburkan semangat kekitaan dan
kebersamaan dalam kalangan rakyat
Malaysia yang tinggal di wilayah yang
berbeza.

Melalui pengalaman Malaysia
dalam menangani dan mengurus
kepelbagaian masyarakatnya, negara
boleh menggunakan seni dan budaya
untuk mempromosikan integrasi
dan akomodasi antara negara
anggota ASEAN sebagai mana model
kenegaraan Malaysia yang terbukti
berjaya mengimplementasikan model
akomodasi ini.

Membangunkan Integrasi
melalui Seni dan Budaya
Kepercayaan dan memahami antara
satu sama lain merupakan cabaran
utama yang melatari hubungan
antara negara anggota ASEAN. Hal
ini demikian kerana kendatipun
semangat ASEAN menjadi
pemersatu dalam kalangan negara
anggota, setiap negara masih perlu
mengutamakan kepentingan nasional
berdasarkan keperluan dan aspirasi
rakyat masing-masing. Maka itu,
penggubalan dasar luar setiap negara
anggota ASEAN pasti berlainan
di antara satu sama lain. Justeru,
Malaysia sebagai Pengerusi ASEAN
bagi tahun ini boleh memperkenalkan
idea perpaduan dalam kepelbagaian
sebagaimana tema kepengerusian
Malaysia di dalam ASEAN yakni
“Kemampanan dan Keterangkuman”
bagi meningkatkan semangat
serantau dalam kalangan negara
anggota dan tidak hanya terlalu
berorientasikan kepentingan nasional
masing-masing.

Kemampanan dan
Keterangkuman tidak hanya
perlu dibicarakan dalam konteks
kemakmuran ekonomi dan politik
semata-mata, namun lebih perlu
mencakupi asas kepada kestabilan
politik dan ekonomi itu sendiri, iaitu
seni dan budaya. Tanpa seni dan
budaya, maka tidak akan wujud sifat
jati diri yang seterusnya menjadi tali
pengikat semangat kekitaan dalam
kalangan negara serantau.

Sebagai mana yang dinyatakan
oleh Abdullah Sumrahadi dan
Ratnawati Yuni Suryandari melalui
makalahnya yang bertajuk” “Praktik
Filantropi Sosial bagi Pembangunan
Aktiviti Seni dan Budaya: Suatu
Wacana” yang diterbitkan pada 2013
melalui Malaysian Journal of Society
and Space, nilai seni dan estetika yang
kemudiannya berkembang menjadi
budaya adalah sistem simbol yang
menjadi petunjuk dan pedoman
untuk mewujudkan suatu komunikasi
estetik antara pencipta dengan
penikmat melalui karya seni yang
diciptakan dalam ruang lingkup
kebudayaan yang berkaitan.

Oleh sebab keperluan estetik
setiap individu mahupun kelompok
tidak selalu sama, di samping
persekitaran individu dan kumpulan
itu tinggal juga berbeza-beza, maka
setiap individu dan kelompok
masyarakat akan membangunkan
strategi untuk pemuasan keperluan
estetiknya masing-masing. Dari
perspektif ini, selain sebagai petunjuk
dan pedoman estetika, sistem simbol
juga boleh dilihat sebagai strategi
penyesuaian seseorang individu
mahupun kelompok masyarakat
untuk memenuhi keperluan
estetiknya dalam menghadapi
keadaan persekitaran tertentu.

Justeru, amat perlu bagi
Malaysia sebagai Pengerusi ASEAN
menggembleng kesatuan ASEAN
melalui asas, iaitu seni dan budaya
agar menjadi simbol pemersatu yang
boleh dikongsi bersama oleh sekalian
negara anggota ASEAN. Mungkin
perkara ini agak sukar dilaksanakan
dalam tempoh kepengerusian
Malaysia di dalam ASEAN yang
singkat ini, namun usaha ke arah
itu perlu dilaksanakan sekarang
tanpa perlu berlengah lagi dengan
mengambil kira sokongan daripada

hubungan yang cukup baik antara
pemimpin Malaysia dengan para
pemimpin negara anggota ASEAN
yang lain.

Selain itu, Malaysia perlu
mengimplementasikan pendekatan
kuasa lunak melalui pendekatan
blok sejarah kendatipun Malaysia
bukan sebagai negara kuasa
besar, namun bagi membina imej
dan pengaruh global, usaha dan
pendekatan ini perlu dijalankan oleh
kepimpinan Malaysia melalui tempoh
kepengerusian di dalam ASEAN
ini. Malaysia boleh memanfaatkan
pelbagai tradisi yang ada untuk
mencipta platform komunikasi
efektif dalam kalangan negara
ASEAN. Makanan, muzik, tarian,
seni visual, teater dan kesusasteraan
merupakan alat diplomasi bagi
mencipta kedekatan sentimen
primordial serantau.

Perpaduan dan integrasi serantau
bukan hanya semata-mata boleh
dicapai melalui sektor ekonomi,
politik dan teknologi, malah turut
melibatkan pemahaman budaya
dan interaksi sosial yang lebih
mendalam. Tema Kemampanan
dan Keterangkuman seharusnya
mampu meletakkan ASEAN sebagai
kuasa baharu politik dan ekonomi
antarabangsa dengan keutuhan
sentimen primordial serantau yang
menyaksikan Malaysia menjadi
pemangkin kepada kejayaan tersebut.
Semoga Malaysia mampu bersinar
sebagai pengerusi terbaik ASEAN
dan mampu menandingi kuasa besar
serantau selain mempunyai pengaruh
signifikan di rantau Asia Tenggara
serta pada peringkat global. @

Penulis merupakan penganalisis sosial yang kini
bertugas sebagai Pensyarah Program Hubungan

Antarabangsa di Fakulti Sains Sosial dan Kemanusiaan,

Universiti Malaysia Sarawak (UNIMAS).

